http://www.berria.info/testua_ikusi.php?saila=harian&data=2007-11-02&orria=013&kont=006
2007-11-02





463 hitz

«Enpresetan minbizia eragiten duten produktu asko erabiltzen dira babesik gabe» 

JESUS UZKUDUN CCOOko Lan Osasunerako arduraduna 

Amiantoak eragindako lan gaixotasuna dutela onartu zaie azkenaldian hainbat langileri. Aurrerapausoa da, baina oraindik lan asko dago egiteko CCOOren iritziz. 

Miren Garate 

Donostia 

«Aspaldi esan nuen datozen urteetan 8.000-10.000 langile hilko zirela EAEn amiantoaren eraginez. Beldur naiz ez ote nintzen motz geratu». Jesus Uzkudun CCOO sindikatuko Lan Osasunerako arduradunaren hitzak dira. Administrazioengan jarrera aldaketa nabari du, amianto hautsak hainbat minbizi kasu eragin dituela aitortzen hasi baitira. Halere, oraindik egoera oso larria dela uste du, amiantoak ez ezik langileek egunero erabiltzen dituzten hainbat produktuk ere lan gaixotasun larriak sortzen dituztelako. 

70eko hamarkadan jo zuen goia amianto mineralaren erabilerak, haren prezio baxuak eraginda neurri handi batean. 80ko hamarkadatik aitzinera kontsumoa murriztuz joan zen, eta 1990etik aurrera haren erabilera galarazten hasi ziren Europako hainbat herrialdetan, biriketako gaitz larriak eragiten zituelako. Euskal Herrira 2002an iritsi zen debekua. 

Baina oraindik ere haren ondorioak nabari dira, eta nabariko dira, epe luzera eragiten baitu. «Egunetik egunera kasu gehiago ari zaizkit iristen, bai hildakoenak eta bai gaixo daudenenak», dio Uzkudunek. Kontua ez da orain lehen baino jende gehiago hiltzen dela amiantoaren eraginez. Baina, sindikatuak gai horren inguruan ahalegin berezia egiten ari dira azkenaldian, eta horrek kasu gehiago ezagutzeko balio izan duela dio Uzkudunek. «Jendeak horrelako gaixotasunen bat duenean ez du jakiten nora jo. Beraz, oso lagungarria da antzeko beste gertaeren berri edukitzea». 

CCOOko kidearen iritziz, informazio falta handia dago gaiaren inguruan. «Tabakoarekin gertatzen denaren antzeko zerbait gertatzen da. Gaitz hauek urte asko behar izaten dituzte benetan garatu artean. Eta kolpetik inor hiltzen ez denez langileek ez diote hainbesteko garrantzirik ematen». 

Alabaina, arazoa ez da amiantoaren erabilerara mugatzen. Izan ere, minbizia eragiten duten beste hainbat produktu erabiltzen dira egunero-egunero lantokietan. «Laneko minbiziek lan istripuek baino lauzpabost aldiz hildako gehiago eragingo dituzte aurrerantzean», adierazi du Uzkudunek. 

Zerrenda amaigabea da. «Zenbait unetan izututa geratzen naiz, alfonbra altxa eta aterako dugun zikinkeria guztia kudeatzeko gai izango ote garen ez dakit», azaldu du. «Oraintxe bertan siderurgia enpresa baten kasua aztertzen ari naiz. Eta minbizia eragiten duten hainbat produktu dituzte inongo babes neurririk gabe», gaineratu du. 

Besteren artean, hidrokarburoa, labeetan bakartzeko erabiltzen den zuntz zeramika eta gaur egun ia fundizio guztietan dagoen silizio kristalinoa aipatu ditu. Baita egur hautsa ere. «Zerra lantokiak, esaterako, hautsez beteta egon ohi dira. Eta langileek ilea eta buzoa zuri-zuri eginda izaten dituzte. Horrek, ordea, minbizia eragiten du». Orain urte batzuk, silikosi gaitza edukitako hargin eta meatzari gehienek minbizia izaten dutela ere frogatu da. 

Hori dela eta, produktu horien erabileragatik sortutako gaitzak plazaratzea ezinbestekoa da Uzkudunen iritziz. «Sindikatuok estropada moduko bat egin behar dugu, ea nork aitorrarazten dituen kasu gehiago», dio. «Sindikatuok ez badugu lan hori egiten inork ez du egingo, eta ezkutuan geratuko dira. Gainera, enpresaburuek ez dute behar adinako inbertsiorik egingo», gaineratu du. 

